
ACORDO ENTRE O COMITÉ GALEGO ARBITRAL E A FEDERACIÓN GALEGA DE NATACIÓN 

 

Reunidos o Comité Galego Arbitral e a Federación Galega de Natación, e sendo coñecedores da 

situación derivada da complexidade nos prazos de liquidez e tramitación económica, ambas partes: 

 

MANIFESTAN 

1. Que o colectivo arbitral representa un piar esencial para o desenvolvemento das 

competicións deportivas en Galicia, contribuíndo co seu traballo, responsabilidade e 

compromiso ao correcto funcionamento dos eventos organizados pola Federación Galega 

de Natación. 

2. Que nas últimas tempadas tense producido unha demora nos pagamentos das 

compensacións correspondentes ao labor arbitral, situación que supón un esforzo adicional 

por parte dos árbitros e árbitras, que continúan desempeñando a súa función con 

profesionalidade e sentido de responsabilidade a pesar das dificultades. 

3. Que a Federación Galega de Natación, dentro das súas posibilidades e limitacións 

orzamentarias e de liquidez, está a realizar un importante esforzo por garantir a 

continuidade das competicións e o cumprimento das súas obrigas económicas. 

4. Que ambas partes coinciden en que o máis importante é garantir que se poidan 

celebrar as competicións con normalidade, evitando que esta situación teña impacto nos 

clubs, nas persoas deportistas ou na calidade organizativa das probas federadas. 

 

ACORDAN 

 

1. Recoñecer expresamente o compromiso e a altura de miras demostrada polo colectivo 

arbitral, que, con paciencia e lealdade institucional, ten mantido o seu labor malia os 

atrasos nos pagos dos desprazamentos. 

2. Poñer en valor o esforzo da Federación Galega de Natación por manter a actividade 

federativa e garantir, na medida do posible, o cumprimento dos compromisos adquiridos, 

mesmo en contextos económicos moi complexos. 

3. Establecer un calendario de pagamentos obxectivo que permita garantir, con carácter 

prioritario, a regularización das contías pendentes co colectivo arbitral, segundo os recursos 

dispoñibles e os prazos de ingreso das subvencións públicas e cotas federativas. 

4. Abrir unha canle de diálogo permanente entre o Comité Galego Arbitral e a Federación 

para facer seguimento dos pagamentos e detectar de maneira anticipada calquera 

eventualidade que poida afectar á viabilidade económica das competicións. 

5. Reforzar o recoñecemento institucional ao labor arbitral, incluíndo medidas de 

visibilidade e apoio público por parte da Federación Galega de Natación, así como espazos 

de formación, diálogo e mellora continua da calidade do servizo arbitral. 

6. Reiterar o compromiso compartido de que ningún club nin persoa deportista se vexa 

prexudicada por esta situación, e que se poña sempre en primeiro plano o interese 

común da familia da natación galega. 

Ambas partes comprométense a manter este espírito de colaboración, entendemento e 

responsabilidade compartida, como único camiño para garantir a estabilidade do sistema 

deportivo federado en Galicia. 

 

Na Coruña, a 30 de maio de 2025 

 

 

 

 

 

 

Asdo.: Juan Carlos Brión Lema    Asdo.: Aitor Bouza Manso 

Presidente Fegan               Presidente CGA 

COMUNICADO INSTITUCIONAL CONXUNTO DA FEDERACIÓN GALEGA DE NATACIÓN E DO 

COMITÉ GALEGO ARBITRAL 

 

Desde a Federación Galega de Natación e o Comité Galego Arbitral queremos trasladar 

conxuntamente á comunidade deportiva galega que vimos de alcanzar un acordo para facer fronte 

á situación derivada das demoras nos pagamentos ao colectivo arbitral. 

 

Somos plenamente conscientes do esforzo que están a realizar os árbitros e árbitras, que 

manteñen a súa dedicación e profesionalidade a pesar das dificultades. Queremos recoñecer e 

agradecer esa actitude exemplar, que permite que as competicións continúen a desenvolverse con 

normalidade. 

 

Ao mesmo tempo, ambas parte asumimos e recoñecemos tamén o esforzo económico que supón 

garantir a actividade federada nun contexto de importantes limitacións orzamentarias e de falta de 

liquidez temporal por parte da Federación. Por iso, este acordo nace da vontade común de 

entendernos, de colaborar e de situar por diante o que realmente importa: que os clubs poidan 

competir, que os deportistas non se vexan prexudicados e que a natación galega continúe 

avanzando con estabilidade. 

 

Este acordo recolle os seguintes compromisos: 

 

1. Establecemos un calendario de pagamentos obxectivo atendendo ás previsións reais de 

ingresos da Federación. 

2. Manteremos aberta unha canle de comunicación permanente entre ambas partes para 

facer seguimento da situación, mellorar a coordinación e anticiparnos a posibles 

dificultades. 

3. Reforzaremos o recoñecemento institucional ao traballo arbitral, promovendo a súa 

visibilidade e apostando por espazos de formación e mellora continua. 

4. E, sobre todo, comprometémonos a seguir traballando xuntos para que a base do noso 

deporte —as competicións, os clubs, as persoas deportistas e os profesionais— non se vexa 

afectada por esta situación temporal. 

 

Facémolo desde a responsabilidade compartida, o respecto mutuo e a confianza nun futuro mellor 

para o noso deporte. Porque sabemos que só desde a cooperación e a lealdade institucional 

poderemos seguir fortalecendo a natación galega. 

 

Na Coruña, a 30 de maio de 2025 

